
PREDSTAVLJEN PROCES 
SAMOPROCJENE 
ORGANIZACIJSKIH KAPACITETA 
(OCA)

U okviru Programa podrške marginaliziranim grupama, 
3. februara 2016. g. održan je radni sastanak s ciljem 
predstavljanja procesa samoprocjene organizacijskih 
kapaciteta (OCA). Sastanku su prisustvovali korisnici/e 
granta ovog Programa ispred Udruženja Dajte nam šansu 
i Dječijeg edukativnog centra Svjetlice. 

Cilj je pomoći udruženjima da sami procijene kritične 
elemente vezane za sve aspekte njihovih institucionalnih 
kapaciteta i identificiraju one zone u kojima ih je 
potrebno dodatno ojačati. OCA proces rezultirat će 
kreiranjem i provedbom plana izgradnje kapaciteta za 
oblasti za koja udruženja procijene da je potrebno jačati. 
Tim za organizacijski razvoj ovog Programa pružat će 
savjetodavnu podršku navedenim udruženjima tokom 
cijelog  OCA procesa.

ZAVRŠEN TRENING O TEMI  
JAVNO ZAGOVARANJE

U sklopu Programa podrške marginaliziranim grupama 
(USAID/PPMG) planirana su tri treninga za organizacije 
koje se bave pitanjima osoba sa invaliditetom o sljedećim 
temama:

1.	 Javno zagovaranje 
2. 	Upravljanje projektnim ciklusom-Pisanje 

projektnih prijedloga
3. 	 Strateško planiranje

Trening o temi Javno zagovaranje održan je od 23-
25. februara 2016. g. u Konjicu, u sklopu redovnih 
aktivnosti USAID/PPMG za dvadeset četiri predstavnika/
ce organizacija koje se bave zaštitom prava osoba sa 
invaliditetom.

Tokom treninga učesnici/e su učili o elementima javnog 
zagovaranja, procesu izrade i donošenja zakona, fazama 

medijskih kampanja, kanalima komunikacije i vještinama 
prezentacije, te o tehnikama pregovaranja i lobiranja. 
Znanje stečeno o svim navedenim segmentima su imali 
mogućnost primijeniti tokom interaktivnih vježbi i 
simulacija.

U okviru sesije o rodnoj ravnopravnosti u kontekstu 
javnog zagovaranja predstavljene su dvije inicijative koje 
su uspješno realizirane uz pomoć različitih zagovaračkih 
metoda. Prva inicijativa o kojoj se govorilo odnosila se 
na donošenje Zakona o ravnopravnosti spolova BiH. 
Predstavljen je cjelokupan proces od pokretanja do 
usvajanja Zakona o ravnopravnosti spolova BiH, što 
uključuje sve poteškoće, ali i sve izmjene koje je Zakon 
pretrpio do usvajanja.
Druga inicijativa o kojoj se govorilo odnosila se na 

nabavku i kupovinu porođajnog stola za Ginekološki 
odjel Opće bolnice u Jajcu. Kampanja je pokrenuta u 
martu 2013. godine pod nazivom “Žene imaju pravo da 
se liječe i rađaju u Jajcu”. Kao rezultat svakodnevnog 
rada volonterki, aktivistkinja, majki, žena i prijatelja 
udruženja sva potrebna sredstva su prikupljena i 
porođajni sto je kupljen.

Voditeljice treninga su naglasile da svaka kampanja 
ima svoje probleme i poteškoće, ali da je korištenjem 
različitih alata moguće kreirati uspješnu kampanju i 
ostvariti cilj.

Trening o temi Javno zagovaranje je vodila Amila Dedić, 
a sesiju o rodnoj ravnopravnosti u kontekstu teme 
predstavnica Fondacije CURE Jadranka Miličević.

POTPISANI UGOVORI S 
KORISNICIMA GRANTOVA -  
ANTI –TIP

U okviru Programa podrške marginaliziranim grupama 
(USAID/PPMG) zaključeni su ugovori s pet organizacija iz 
5 lokalnih zajednica u Bosni i Hercegovini koje kroz svoje 
projekte i aktivnosti nastoje spriječiti trgovinu ljudima.
Organizacije s kojima su potpisani ugovori su : 
Demokratska organizacija mladih (Velika Kladuša), 
Udruženje građana za promociju obrazovanja Roma 
„Otaharin“ (Bijeljina), Udruženje žena „Derventa“ 
(Derventa), Udruženje za prevenciju ovisnosti Narko-Ne 
(Sarajevo), Udruženje „Zemlja djece u BiH“ (Tuzla).

Omladinsko udruženje Demokratska organizacija mladih 
svojim projektom pod nazivom Mladi i zajednica – 
Imaš pravo da znaš! imaju za cilj smanjiti broj slučajeva 
trgovine ljudima u tri zajednice u Unsko- sanskog kantona 
putem aktivnih mjera prevencije u izravnom kontaktu s 
potencijalnim žrtvama trgovine ljudima a u saradnji sa 
svim zainteresiranim stranama.
Projektom Ulica je samo put do kuće, a ne 
dom - osigurajmo djeci prava Udruženja građana 
za promociju obrazovanja Roma “Otaharin“ žele se 
unaprijediti postojeći mehanizmi u području dječjih prava 
i sigurnosti djece uhvaćene u prosjačenju u Bijeljini.

Udruženje žena “Derventa” provodit će projekt 
Prevencija u borbi protiv trgovine ljudima kroz 
koji će educirati ciljnu skupinu i korisnike o problemu 
trgovine ljudima i mehanizmima zaštite što će smanjiti 
mogućnost da osobe postanu žrtve trgovine ljudima.

USAID/PPMG je podržao i projekt Udruženja za 
prevenciju ovisnosti “NARKO-NE” pod nazivom 
Darujmo im vrijeme umjesto novac kojim ima 

za cilj doprinijeti poboljšanju socijalnog, obrazovnog i 
zdravstvenog statusa djece koja su prisiljena prositi od 
strane roditelja u gradu Sarajevu.

Projekt Ujedinjeni u borbi protiv modernog 
ropstva djece koji će provoditi Udruženje Zemlja djece 
u Bosni i Hercegovini uključuje sveobuhvatnu podršku 
djeci, potencijalnim žrtvama trgovine ljudima, da iskoriste 
prava na socijalnu skrb, obrazovanje i da budu obučeni 
kako djelovati preventivno kako ne bi postali žrtve 
ropstva.
Grantovi su dodijeljeni u okviru javnog poziva koja je 
USAID/PPMG prethodno raspisao pod nazivom Borba 
protiv trgovine ljudima (anti-TIP).
Ukupna vrijednost podržanih projekata je 135.834,68 
KM.

ISPORUČENE LUTKE ZA 
REANIMACIJU I ORMARIĆI ZA 
PRVU POMOĆ

Dana 2.2.2016. g. projektni tim Programa podrške 
marginaliziranim grupama (USAID/PPMG) isporučio 
je lutke za reanimaciju kao i ormariće neophodne 
za obavljanje prve pomoći Odjelu odbrane američke 
ambasade u BiH. 

Ukupno 40 lutki za reanimaciju i 120 kompleta opreme 
prve pomoći Odjel odbrane američke ambasade u  BiH 
će isporučiti u dvanaest škola u Bosni i Hercegovini kao 
i lokalnim organizacijama Crvenog križa. Planirano je da 
Odjel odbrane prvu isporuku izvrši 3.2.2016. g. u Tešnju.                                        

